Сыктывкарын выль поликлиникалы быть колӧ восьтны ӧдзӧсъяссӧ тайӧ вося сора тӧлысь 1 лунсянь

Татшӧм тшӧктӧм сетіс талун Коми Республикаса Юралысьлысь могъяс недыр олӧмӧ пӧртысь Вячеслав Гайзер стрӧитчан площадкаӧ удж серти ветлӧм бӧрын.

Кыдзи висьталіс дінмуса юрнуӧдысьлы Сыктывкарса мэр Иван Поздеев, здание кыпӧдӧм кузя став уджсӧ вӧчӧма, ӧні помасьӧны пелькӧдан уджъяс. Тайӧ уджъяскӧд ӧттшӧтш учреждениеӧ вайӧны оборудование, мый ньӧбӧма карса сьӧмкуд тшӧт весьтӧ. Контракт серти став планируйтӧм уджсӧ ода-кора тӧлысь 1 лун кежлӧ, сы лыдын мутас мичмӧдӧм кузя, лоас вӧчӧма.

Поликлиникаӧ вуджасны медицина службаяс, кодъяс водзын уджалісны Бабушкин улича кузя зданиеын. Поликлиникалӧн плӧщадьыс сетас позянлун уджавны бура да урчитӧм нормаяс серти. Зданиесӧ лоӧ оборудуйтӧма лифтӧн, а сідзжӧ дзоньвидзалунын дзескӧдӧм позянлуна йӧзлы став инфраструктураӧн. Поликлиникаӧ сувтӧдасны флюорография да рентген вӧчӧм вылӧ установкаяс.

Вячеслав Гайзер юаліс, кутшӧм кадӧ поликлиникасӧ кутасны лицензируйтны. Коми Республикаса йӧзлысь дзоньвидзалун видзан министр Ярослав Бордюг эскӧдіс, мый уджсӧ нуӧдасны кыдзи позьӧ ӧдйӧ. Сы водзын нуӧдасны аукционъяс республиканскӧй сьӧмкуд тшӧт весьтӧ содтӧд медоборудование ньӧбӧм вылӧ.

«Став уджыс кӧ ода-кора тӧлысь 1 лун кежлӧ помасяс, то сора тӧлысь 1 лунсянь поликлиникалы колӧ босьтчыны уджӧ, - тшӧктіс Вячеслав Гайзер. - Нӧшта и сы могысь, мый гожӧмнас пациентыс абу зэв уна, а сідзкӧ уджӧ пырӧдчыны позяс кокниджыка. Тӧда, мый выль поликлиникалӧн уджыс сетас тӧдчана пай дзоньвидзалун видзӧмӧ, ӧд учреждение заводитӧ уджавны Дзоньвидзалунлы сиӧм воӧ».
